DOKUMENTI KONSULTATIV
Për draftin e ligjit titulli i projektligjit: Për disenjot

	· Komente (të përgjithshme) publike;
· Komente nga organizatat joqeveritare (me fokus biznesin);
· Komente nga dhomat e biznesit;
· Komente nga korporatat dhe bizneset e mëdha të cilat operojnë në Shqipëri;
· Komente nga akademia (pedagogë, studentë, etj.).



Kohëzgjatja e konsultimeve:
	Konsultimi publik nëpërmjet publikimit në RENJK do të zgjasë 20 (njëzet) dite pune nga data e njoftimit për procesin e konsultimit publik dhe përkatësisht, nga data 5 Janar 2026  deri në datë 2 Shkurt 2025.



Si të përgjigjeni:
	Përgjigjet mblidhen përmes këtyre mënyrave: 
Nëpërmjet  RENJKP.
Mbledhja e komenteve të dhëna në postën elektronike/e-mail Hega.ismaili@ekonomia.gov.al , Marsida.mucanji@ekonomia.gov.al 
Me postë në: Ministria e Ekonomisë dhe Inovacionit.
Adresa: Bulevardi “Dëshmorët e Kombit”, Nr. 1, Tiranë 1001, Shqipëri.



Kontakti:
	Hega.ismaili@ekonomia.gov.al     Marsida.mucanji@ekonomia.gov.al



Datat dhe vendet e takimeve publike:
	Takimet dhe tryezat publike do të organizohen tek Shtëpia e Biznesit, pranë Piramidës. Këto takime do të zhvillohen paralelisht me afatin e konsultimit publik të projektligjit.
Mund te shtohet dhe Audienca e synuar, duke marre shembullin e projektligjeve per markat dhe ate te patentave.



Sfondi i propozimit legjislativ:
	Qëllimi i këtij projektakti është të përmbushë një sërë objektivash të rëndësishme, të cilat janë:

1. Rregullimi i plotë i marrëdhënieve juridike që lidhen me disenjot (në vijim “disenjo”), marrëdhënie këto që aktualisht rregullohen nga ligji ekzistues nr. 9947, datë 7.7.2008, “Për Pronësinë Industriale”, i ndryshuar ( në vijim “Ligji 9947”);

2. Sigurimi i një mbrojtjeje më të gjerë dhe më të fortë të disenjos për shkak të rolit që luan ky objekt i pronësisë industriale në aktivitetet tregtare të subjekteve vendas dhe të huaj në tregun e brendshëm;

3. Përafrimi i plotë i dispozitave ligjore për disenjot me dispozitat e akteve përkatëse të Bashkimit Evropian, siç janë:
- Direktiva (BE) 2024/2823 e Parlamentit Evropian dhe e Këshillit e datës 23 tetor 2024 mbi mbrojtjen ligjore të disenjove;
- Rregullorja e këshillit (KE) nr. 6/2002 e 12 dhjetorit 2001 mbi disenjot e Bashkimit Evropian (e ndryshuar me  rregulloren (BE) 2024/2822 e datës 23 tetor 2024 për disenjot e Bashkimit Bvropian (i pjesshëm));
- Direktiva 2004/48/KE e Parlamentit Evropian dhe e Këshillit e datës 29 prill 2004 mbi zbatimin e të drejtave të pronësisë intelektuale;

4. Plotësimi dhe mbushja e mangësive ligjore të vërejtuara në praktikë si gjatë ndjekjes së procedurave administrative në DPPI, ashtu dhe në gjykimet civile në këtë fushë;

5. Rregullimi i sistemit të regjistrimit dhe mbrojtjes së disenjove që regjistrohen në Zyrën Botërore të Pronësisë Intelektuale (“ËIPO”) me efekt në territorin e Republikës së Shqipërisë;




Propozimet:
	Ligji ekzistues 9947 është miratuar në vitin 2008 dhe që atëherë ka pësuar një varg ndryshimesh. Pavarësisht ndryshimeve ligjore të miratuara ndër vite, pjesa për disenjot ende nuk rregullonte plotësisht të gjithë kuadrin ligjor për këtë objekt të pronësisë, edhe pse kjo pjesë ishte përafruar pjesërisht me dispozitat përkatëse të BE-së për disenjot, konkretisht me Direktivën 98/71/EC datë 13 tetor 1998 mbi mbrojtjen ligjore të disenjove dhe Rregulloren (KE) Nr. 6/2002 datë 12 dhjetor 2001 mbi disenjot e Komunitetit, akte të cilat pas gati 20 vitesh hasën nevojën për t’u përditësuar për të modernizuar sistemin, për ta bërë këtë lloj mbrojtjeje më tërheqëse, veçanërisht për ndërmarrjet e vogla dhe të mesme, dhe për të forcuar koherencën midis sistemeve kombëtare dhe atij evropian.
Nga ana tjetër, Ligji ekzistues 9947 rregullon jo vetëm çështjet që lidhen me disenjot, por edhe çështjet e tjera që lidhen me objektet e tjera të pronësisë industriale, si patentat, markat tregtare, modelet e përdorimit, treguesit gjeografikë dhe emërtimet e origjinës.  Përfshirja e të gjithë këtyre objekteve, si dhe rregullimi i tyre vetëm nga dhe në një ligj të vetëm ka krijuar probleme të karakterit teknik dhe logjistik, në kuptimin e vështirësisë së tij në përdorimin e përditshëm. 
Gjithësesi, ajo që është më kryesorja, Ligji ekzistues 9947, duke përfshirë të gjitha këto objekte të pronësisë industriale, nuk ka mundur të parashikojë të gjitha detajet aq të domosdoshme për trajtimin dhe rregullimin e çdo dhe të gjithë pikave që lidhen me këto objekte.  Kjo është arsyeja pse të gjitha vendet e Europës i trajtojnë dhe i rregullojnë objektet e pronësisë industriale të përmendura me ligje të veçanta, sikurse po veprohet me anën e këtij projektligji i cili është hartuar vetëm për disenjot.
Trajtimi i disenjos në një ligj të veçantë bëhet i nevojshëm sepse, siç u tha, nëse deri më sot përafrimi ka qënë i pjesshëm, përafrimi i plotë kërkon të parashikohen edhe një sërë institutesh ose momentesh të tjera jurdike që deri më sot ose rregulloheshin pjesërisht, ose nuk rregulloheshin fare.

Vlen të theksohet se projektligji është bazuar kryesisht në paketën e re për disenjot (EU Design Legislative Reform Package) e cila daton në Nëntor 2024. Duke qenë se Direktiva (BE) 2024/2823 kërkon transpozimin nga shtetet anëtare brenda 36 muajsh, mungesa e ligjeve kombëtare të harmonizuara me këtë direktivë, ka bërë që ky projektligj të mbështetet në eksperiencën më të mirë dhe mënyrës së duhur të teknikës legjislative të vendit tonë por edhe shteteve anëtare (konkretisht të Greqisë). Sigurisht, projektligji përmban edhe reflektime të drejtpërdrejta të akteve të reja të BE për disenjot, madje, vlen të theksojmë se dispozitat e akteve janë mbajtur parasysh dhe janë konsultuar gjatë hartimit të çdo dispozite të projektligjit në fjalë.

Krahas rregullimeve më të plota të çështjeve që lidhen me disenjot, projektligji ka sjellë edhe një varg përmirësimesh të rëndësishme përsa i përket sqarimit dhe interpretimit të dispozitave ligjore të fushës.  Përmirësime konstatohen që në fillim të projektligjit tek lista shumë e zgjeruar e përkufizimeve. Këto do të ndihmojnë pa dyshim edhe në procesin e zbatimit të projektligjit pas miratimit të tij.

Projektligji ka plotësuar dhe rregulluar detaje të elementëve të tillë si shkaqet absolute dhe relative, si dhe procedurat përkatëse për refuzimin e regjistrimit të disenjove, si dhe disenjot që cënojnë të drejtat e mbajtësve të të drejtave të disenjos të regjistruara më parë, duke u siguruar këtyre të fundit një mbrojtje më të madhe të të drejtave të tyre mbi këtë objekt të pronësisë.

Projektligji i kushton, ndërmjet të tjerave, një vend të veçantë procedurës për regjistrimin e disenjos, transferimit dhe licensimit të tij, si dhe parashikon dispozita të vecanta në lidhje me paraqitjen e disenjos, klasifikimin dhe treguesit e produktit, trajton në mënyrë të detajuar institutin e të drejtës për prioritet, duke përfshirë prioritetin që buron nga shfaqja e produkteve fillimisht në një ekspozitë ndërkombëtare dhe duke vazhduar me regjistrimet e mëparshme në vende të tjera sipas konventave ndërkombëtare përkatëse ku Shqipëria bën pjesë si anëtare.   

Aktualisht, tregu në Shqipëri po ndeshet çdo ditë e më shumë me konflikte midis objekteve të pronësisë industriale të regjistruara më parë dhe që kanë një reputacion dhe emër të mirë në treg dhe përpjekjeve të personave të ndryshëm për të përdorur në mënyrë të paautorizuar këto objekte, me qëllim që të përfitojnë falë të cilësisë së mirë, reklamimit dhe promovimit të vazhdueshëm që mbajtësit e të drejtave bëjnë për to. Këto përpjekje negative përveçse dëmtojnë interesat ekonomike të operatorëve ekomomikë që kanë investuar në mbrojtjen e të drejtave të pronësisë industriale, ato dëmtojnë dhe deformojnë gjithashtu tregun dhe interesat e konsumatorëve. Në këtë aspekt, ky projektligj garanton gjithashtu edhe mbrojtjen e konsumatorëve nga pasojat që mund të vijnë në treg nga shkelja e të drejtave të disenjos dhe qarkullimi i mallrave cënuese. 

Prandaj, projektligji i kushton një rëndësi të veçantë masave për mbrojtjen e disenjove dhe të drejtave të mbajtësve të të drejtave të disenjove nga cënimet që u bëhen atyre nga spekulatorë dhe manipulatorë të tregut. Në këtë aspekt, projektligji parashikon të drejtën e mbajtësve të të drejtave të disenjove që cënohen nga veprime shkelëse të ngrenë padi, të paraqesin prova dhe t’i sigurojnë këto, të kërkojnë marrjen e masave të përkohshme për parandalimin e një shkeljeje, nxjerrjen jashtë qarkullimit, konfiskimin dhe vënien nën kontroll të produkteve që dyshohet se shkelin të drejtat e disenjove të regjistruara më parë dhe kështu me radhë.

Po në këtë aspekt, projektligji përpunon në mënyrë më të detajuar masat që merren në rast të shkeljeve të të drejtave që rrjedhin nga disenjot, si ndalimin e produkteve që shkelin të drejtat e disenjos, heqjen ose bllokimin nga qarkullimi civil të produkteve cënuese, deri tek materialet, pajisjet dhe mjeteve e përdorura për krijimin ose prodhimin e këtyre produkteve cënuese.  
Projektligji nuk ka lënë pa trajtuar edhe shpërblimin e dëmeve që u vijnë mbajtësve të të drejtave të mëparshme të disenjos nga shkeljet dhe përpjekjet e shkelësve që abuzojnë duke përdorur pa autorizim disenjo të mbrojtura.  Në këtë kuadër, mbajtësve të të drejatve të disenjos që u preken të drejtat që u burojnë nga disenjot e regjistruara në emër të tyre, mund t’u drejtohen autoriteteve doganore dhe autoritetit të ngarkuar për inspektimin dhe kontrollin e tregut të brendshëm për të marrë masa që i kundërvihen abuzimeve të ndryshme.
 
Në projektligj gjejnë vendin dhe trajtimin e duhur edhe regjistrimet ndërkombëtare të disenjove sipas marrëveshjes së Hagës[footnoteRef:1]. Në mënyrë të veçantë, projektligji rregullon në detaje procedurat e regjistrimit dhe mbrojtjes së disenjove ndërkombëtare që regjistrohen në ËIPO me efekt në territorin e Republikës së Shqipërisë. [1: ] 


Gjithashtu, krahas saktësimit të termave dhe efekteve juridike të lidhura me pavlefshmërinë e disenjos, projektligji rregullon më tej në mënyrë të detajuar dhe në përputhje me aktet ligjore të BE-së procedurat për e lidhura me deklarimin e pavlefshmërisë së disenjos nga gjykata pasi ajo është regjistruar në shkelje të shkaqeve absolute apo relative sipas këtij projektligji.

Me këtë projektligj, përmbushet një objektiv i marrë nga qeveria shqiptare në fushën e pronësisë intelektuale që gjendet i pasqyruar edhe në strategjinë për pronësinë intelektuale 2022-2025, objektiv që, ndërmjet të tjerave, kërkon përafrimin e plotë edhe të këtij Projektligji me aktet e Bashkimit Europian.



Pyetjet:
	· Cili do të ishte ndikimi i projektligjit “Për disenjot” në përmirësimin e kuadrit ligjor dhe në rritje sigurisë juridike për mbrojtjen e disenjove në tregun vendas dhe ndërkombëtar?
· Cili do të ishte ndikimi i projektligjit në  procedurat e regjistrimit të disenjove prane DPPI-së, vecanërisht në drejtimi të thjeshtimit të procedurave, afateve dhe kostove administrative për aplikuesit? 
· Si e vlerësoni përafrimin e projektligjit  “Për disenjot” me legjislacionin e Bashkimit Europian dhe ndikimin e tij në harmonizimin e sistemit kombëtar të mbrojtjes së disenjove me atë kombëtar?
· Si e vlerësoni ndikimin e këtij projektligji në forcimin e mekanizmave për parandalimin dhe ndëshkimin e shkeljeve të të drejtave për disenjot, si dhe në mbrotjen efektive të interesave të mbajtësve të këtyre të drejtave në treg? 



